پنجاب اسمبلی میں خواتین کی کم نمائندگی کے باوجود ان کی کارکردگی مرد اراکین سے بہتر ہے: فافن
سپیکر رانا اقبال کی زیرِ صدارت تقریب میں خواتین ارکان اسمبلی کی کارکردگی پر فافن کی رپورٹ کا اجرأ
اسلام آباد، مارچ 7، 2017:  پنجاب اسمبلی کی خواتین اراکین نے اپنی کم تعداد کے باوجود گذشتہ 44 مہینوں کے دوران ایوان میں مرد اراکین سے بہتر کارکردگی کا مظاہرہ کیا ہے۔ یہ بات فری اینڈ فئیر الیکشن نیٹ ورک (فافن) کی جانب سے خواتین کے عالمی دن کی مناسبت سے خواتین اراکینِ اسمبلی کی کارکردگی پر جاری کردہ ایک رپورٹ میں کہی گئی ہے۔ اس رپورٹ میں جون 2013 سے فروری  2017تک کی اسمبلی کارروائی کا جائزہ لیا گیا ہے۔ 
فافن نے خواتین اراکین کی شاندار کارکردگی کو خراج تحسین پیش کرنے کے لیے منگل کو سپیکر پنجاب اسمبلی جناب رانا اقبال کی زیرِ صدارت ایک تقریب کا انعقاد کیا۔ اس موقع پر سپیکر نے خواتین اراکین کو ان کی پارلیمانی خدمات کے اعتراف میں ٹرسٹ فار ڈیموکریٹک ایجوکیشن اینڈ اکاؤنٹیبیلیٹی ۔ فری اینڈ فئیر الیکشن نیٹ ورک (ٹی ڈی ای اے ۔ فافن) کی جانب سے اعزازات سے نوازا۔
سپیکر رانا اقبال نے خواتین اراکین کی کارکردگی کو سراہتے ہوئے کہا کہ موجودہ پنجاب اسمبلی نے خواتین کے تحفظ اور بہتری کے لیے اہم قانون سازی کی ہے اور اسمبلی میں خواتین کے مسائل اور ان کے حل کے لیے اکثر ایجنڈا لایا جاتا ہے۔
اس موقع پر ٹی ڈی ای اے ۔ فافن کے سابق چئیرپرسن زاہد اسلام نے تقریب کے شرکا کو فافن کے انتخابات اور اسمبلیوں سے متعلق کام کے بارے میں آگاہ کیا۔ 
خواتین کے حقوق کے لیے کام کرنے والی تنظیم شرکت گاہ کی سربراہ فریدہ شہید نے خواتین اراکین اسمبلی کا درپیش مسائل کے بارے میں بات کرتے ہوئے کہا کہ اسمبلی سیکریٹریٹ کو خواتین ارکان کو ترجیحی بنیادوں پر قوانین کی ڈرافٹنگ کے لیے معاونت فراہم کرنی چاہئیے تا کہ وہ قانون سازی میں اپنا بھرپور کردار ادا کرسکیں۔
فافن کے نمائندہ شہزاد انور نے خواتین ارکان پنجاب اسمبلی کی کارکردگی رپورٹ کے نتائج پیش کرتے ہوئے کہا کہ آبادی میں خواتین کی اکثریت ہونے کے باوجود اسمبلی اور کابینہ میں ان کی نمائندگی خاصی کم ہے۔ صوبے کی پانچ کروڑ سے زائد خواتین کی نمائندگی اسمبلی کی 20 فیصد ارکان کرتی ہیں جبکہ کابینہ میں خواتین کی شرح 11 فیصد ہے۔ تاہم تعداد میں کم ہونے کے باوجود خواتین ارکان کی اسمبلی میں کارکردگی مرد اراکین کے مقابلے میں بہتر ہے۔ 
اسمبلی کی ویب سائٹ پر دستیان حاضری ریکارڈ کے مطابق اسمبلی کی ایک نشست میں اوسطاً 69 فیصد خواتین اور 48 فیصد مرد شرکت کرتے ہیں۔ جبکہ اوسطاً ہر خاتون رکن نے گذشتہ 153  میں سے 111 نشستوں میں جبکہ مرد ارکان نے 86 نشستوں میں شرکت کی ہے۔ خواتین کی اسمبلی کی کارروائی میں شرکت کی شرح بھی مرد ارکان سے بہتر ہے۔ چھبیس اجلاسوں میں 81 فیصد خواتین ارکان نے ایجنڈا جمع کرا کر یا اسمبلی مباحث میں حصّہ لے کر کارروائی میں شرکت کی جبکہ مردوں میں یہ شرح 80 فیصد تھی۔
اسمبلی میں عوامی اہمیت کے معاملات پر جمع کرائے گئے ایجنڈے میں سے ایک تہائی خواتین کی جانب سے جمع کرایا گیا تھا۔ اسمبلی کے گذشتہ تین سالوں کل سوالات کا 33 فیصد، قراردادوں اور تحاریک التوا کا 31 فیصد، توجہ دلاؤ نوٹسوں کا 21 فیصد، تحاریک استحقاق اور زیرو آور نوٹسوں کا 17 فیصد خواتین ارکان کی جانب سے جمع کرایا گیا تھا۔ اس ایجنڈے کے ذریعے خواتین نے گورننس، تعلیم، صحت،انسانی حقوق اور سماجی بہبود جیسے معاملات کے ساتھ ساتھ حقوقِ نسواں کو بھی اپنا موضوع بنایا۔ انہوں نے خواتین کی صحت، ان کے خلاف ہونے والے تشدد، لڑکیوں کی تعلیم اور ملازمت کے موضوعات کی طرف توجہ دلائی۔ 

